
Om denne boka

Det er en historie fra okkupasjonen med monumentale dimensjoner.

Arne Skouen, Dagbladet

I krigsåra 1940-45 vart 736 norske jødar deporterte og drepne i tyske konsentrasjonsleirar. Dette er eit svart kapittel i norsk historie, og litteraturen om deportasjonane og dødsleirane er omfattande. Mindre kjent er historia om alle dei som vart berga – dei som vart varsla, sendt i dekning og smugla ut av landet. I alt 1100 slapp unna arrestasjon og deportasjon på denne måten. Dei som hjelpte jødane var motstandsfolk og andre frivillige – sivile menn og kvinner som sjølv risikerte livet. I denne boka møter vi mange av dei som var involverte i redningsaksjonane, både jødar som vart redda ut og hjelperane deira. Ragnar Ulstein fortel historia gjennom lagnaden til einskildpersonar og familiar, og går tett inn på korleis jødane opplevde tiltakande trakassering og forfølgjing. Dramatikk, angst og spenning møter lesaren i dei mange redningshistoriene, men også heltemot, hjartevarme og medmenneskeleg handlekraft.


Ragnar Ulstein

Jødar på flukt

«Menneskenes hjerter forandres aldeles intet i alle dager»

Sigrid Undset


«Men tusen (1100) ble reddet»

Denne boka vart skriven under inntrykket av den nye antisemittismen i Europa og i vårt eige land på 1990-talet. Ein av dei som rådde meg til å skrive boka var humanisten og psykiataren Leo Eitinger. Han var ein av dei 34 som overlevde då 770 jødar vart deporterte frå Norge til Tyskland og andre tyskokkuperte land under andre verdskrigen. I alt omkom nesten 6 millionar jødar. Eitinger likte manuskriptet og tilrådde boktittelen ’Men tusen ble reddet’. Talet har seinare vist seg å vere 1100.

Boka fekk ikkje Eitingers tittel. I ettertid ser eg at hans var betre. Forordet er derfor Eitingers, som sjølv vart deportert. Til minne om ein stor menneskevenn og lege.

11 år er gått sia boka først kom ut. I denne perioden har antisemittismen blussa opp att. Hola etter maskinspistolkulene i frontveggen til den jødiske synagogen i Oslo i september 2006, kan vere eit av fleire symptom på dette.

På nytt går denne boka ut for å minne om kva antisemittismen førte til. Jødar på flukt har vore utselt i mange år. Når boka no kjem i nytt opplag, er det i von om at ho kan medverke til å vekke til forsvar og til kamp for humanismen, med sine viktige røter i jødisk/kristen kultur.

Det tysk-norske naziregimet under okkupasjonen, der jødane frå første dag vart blinka ut, var totalitært og rasistisk. Avisene våre verna ikkje mot rasismen, men vart reiskapar for den og spydde etter instruks ut antisemittisk propaganda i veldig omfang. Den påverka truleg fleire nordmenn enn ein likar å tru. I ettertid ser vi at dette var forspel til folkemord – som kunne ha blitt totalt for jødar i Norge. Men 1100 vart redda!

Denne boka er til minne om redningsfolka, kvinner og menn. Og til minne om politifolk som sende ut varsel. Det var ei avgjerande handling. Kanskje var dei blant mennene som vart sende ut for å arrestere jødar. For dette var dobbeltspelet si tid. I den samanheng må eit varsel om aksjonen frå motstandsmannen oberstløytnant Theodor Steltzer ved den tyske overkommando ikkje gløymast.

Diktaturstaten Norge var ulik det demokratisk styrte Danmark, som nok var okkupert, men ikkje i krig. Siste del av boka fortel om dei danske jødane då deira tur kom året etter, og det vart skumring over Danmark. I Norge var det natt. Men både der og i Norge verkar redningsfolka ennå som lys inn over landskapet, inn i vår historie.

Ei takk til alle som var til hjelp under arbeidet med boka. To av desse er gått bort, Leo Eitinger og Tore Gjelsvik. Takk til Kjartan Rødland, til Arquebus, Krigshistorisk museum i Haugesund, Fylkesbiblioteket i Ålesund, Riksarkivet ved Ole Kolsrud, Norges Hjemmefrontmuseum ved Anne-Karin Sønsteby og til historikar Mats Tangestuen som har ajourført tala for jødar i Norge, deporterte og overlevande.

Ålesund, oktober 2006

RAGNAR ULSTEIN



Sprinterne

Niggeren Owens sprinter,

germanerne stuper sprengt.

Det blonde stadion undres,

og Føreren mørkner strengt.

Men tenk da med trøst på alle

jødiske kvinner og menn

som sprang for livet i gaten —

dem nådde dere igjen!

FRÅ NORDAHL GRIEG:
HÅBET, 1936

«Det er en historie fra okkupasjonen
med monumentale dimensjoner.»

